ონის მუნიციპალიტეტის მერია
შეზღუდული შესაძლებლობის მქონე პირთა საკითხებზე მომუშავე საბჭოს სხდომის
ო   ქ   მ   ი   N 1
2024 წლის 4 აპრილი, ქალაქი ონი
სხდომას ესწრებოდნენ:
სერგო ხიდეშელი - შეზღუდული შესაძლებლობების მქონე პირთა საკითხებზე მომუშავე საბჭოს თავმჯდომარე, ონის მუნიციპალიტეტის მერი;

ლევან შერაზადიშვილი - - შეზღუდული შესაძლებლობების მქონე პირთა საკითხებზე  მომუშავე საბჭოს  თავმჯდომარის მოადგილე, ონის მუნიციპალიტეტის მერის მოადგილე;

მანანა ჩაგელიშვილი - განათლების, კულტურის, სპორტის, ახალგაზრდობის საქმეთა , ბავშვის უფლებების დაცვისა და მხარდაჭერის სამსახურის უფროსი, საბჭოს წევრი;

მარინე რაზმაძე -  სოციალური და ჯანმრთელობის  დაცვის განყოფილების უფროსი, საბჭოს წევრი;

ხათუნა ღუღუნიშვილი - განათლების, კულტურის, სპორტისა და ახალგაზრდობის საქმეთა  განყოფილების უფროსი, საბჭოს წევრი ; 

ია ალიბეგაშვილი - შეზღუდული შესაძლებლობის მქონე პირთა საკითხებზე მომუშავე საბჭოს წევრი;

თამაზ გოგლიძე - შეზღუდული შესაძლებლობის მქონე პირთა საკითხებზე მომუშავე საბჭოს წევრი;

[bookmark: _GoBack]ლამარა გამყრელიძე - მუნიციპალიტეტის პირველადი სტრუქტურული ერთეულის - განათლების, კულტურის, სპორტის, ახალგაზრდობის საქმეთა , ბავშვის უფლებების დაცვისა და მხარდაჭერის სამსახურის პირველი კატეგორიის უფროსი სპეციალისტი განათლების საკითხებში, შეზღუდული შესაძლებლობების მქონე პირთა საკითხებზე მომუშავე საბჭოს მდივანი;
 მერიის შეზღუდული შესაძლებლობების მქონე პირთა საკითხებზე მომუშავე საბჭოს სხდომა გახსნა საბჭოს თავმჯდომარემ სერგო ხიდეშელმა, რომელიც მიესალმა სხდომის მონაწილეებს, მადლობა გადაუხადა  საბჭოს მუშაობაში მონაწილეობისთვის და გააცნო სხდომის დღის წესრიგი.
 
დ ღ ი ს  წ ე ს რ ი გ ი:
1. „ონის მუნიციპალიტეტში მცხოვრები შშმ პირი ქალებისა და გოგონების, ასევე ქალისა და მამაკაცის თანასწორი უფლებების დაცვის ხელშეწყობა, არსებული შესაძლებლობების გათვალისწინებით. მათი ცხოვრების ამაღლება საქართველოს კანონის შშმ პირთა უფლებების მიმართ, ასევე შშმ პირთა უფლებების კონვენციის გაცნობა „ 2023 წელს გაწეული მუშაობის ჭრილში  (1.1)
ელენე ჩიკვილაძე - მუნიციპალიტეტის ქალთა ოთახის სპეციალისტი;

2.არცერთი 2-დან 18 წლამდე  მუნიციპალიტეტში მცხოვრები ბავშვი, მათ შორის შშმ ბავშვები  განათლებაში  ინკლუზიის გარეშე. საზოგადოებრივ ცხოვრებაში უწყვეტი მონაწილეობისა და ბიოლოგიურ ოჯახში მათი ცხოვრებისთვის აუცილებელი  გარემოს შექმნის  ხელშეწყობის მდგომარეობა  (2.1.1.)

თამარ ლობჯანიძე - ბავშვის უფლებების დაცვისა და მხარდაჭერის სამსახურის უფროსი;  

3.მუნიციპალიტეტის მიერ კანონით მინიჭებულ უფლებამოსილებათა  განსახორციელებლად შესაბამისი პროგრამების  შემუშავების პროცესში, შშმ პირთა ჩართულობის მდგომარეობის შესახებ (3.1);

თამარ ხომასურიძე- მერის მრჩეველი სამოქალაქო
 საკითხებში;
                                           მირანდა მეტრეველი - მერის წარმომადგენლებთან                      კოორდინაციის განყოფილების უფროსი;

4.ონის მუნიციპალიტეტში მცხოვრები კრიზისულ მდგომარეობაში მყოფი ბავშვიანი ოჯახების მდგომარეობის საფუძვლიანი შესწავლისა და კვლევის  შედეგებზე დაყრდნობით გაწეული მუშაობის შესახებ ( 3.1.2)

 თამარ ლობჯანიძე - ბავშვის უფლებების დაცვისა და 
 მხარდაჭერის სამსახურის უფროსი; 

5.საქართველოს ოკუპირებულ ტერიტორიებიდან დევნილთა, შრომის, ჯანმრთელობის და სოციალური დაცვის მინისტრის ბრძანების „ შეზღუდული შესაძლებლობების მქონე პირთა პერსონალური ასისტენტის სერვისი მართვის სტანდარტის“ შესაბამისად. ონის მუნიციპალიტეტში პერსონალური ასისტენტის პროგრამის დაგეგმვისა და განხორციელების შესახებ 

მარიამ რაზმაძე - სოციალური და ჯანმრთელობის დაცვის 
განყოფილების უფროსი;


მ ო ი ს მ ი ნ ე ს 1;


„ონის მუნიციპალიტეტში მცხოვრები შშმ პირი ქალებისა და გოგონების , ქალისა და მამაკაცის თანასწორი უფლებების დაცვის ხელშეწყობა, არსებული შესაძლებლობების გათვალისწინებით. მათი ცნობიერების ამაღლება საქართველოს კანონის შშმ პირთა უფლებების შესახებ, ასევე შშმ პირთა უფლებების კონვენციის გაცნობა „- 2023 წელს გაწეული მუშაობის ჭრილში (1.1)
            მომხსენებელი - ელენე ჩიკვილაძე - მუნიციპალიტეტის მერიის სპეციალისტი გენდერული თანასწორობის საკითხებში;

ე. ჩიკვილაძე აღნიშნავს, რომ 2023 წელი, ვფიქრობ, ნაყოფიერი იყო. ონის მუნიციპალიტეტის ქალთა ოთახში,  საანგარიშო პერიოდში სულ, 15 შეხვედრა ჩატარდა რომლებსაც, საერთო ჯამში, 263 ადამიანი და მათ შორის 165 ქალი და 63 ახალგაზრდა ესწრებოდა.
ამ შეხვედრებიდან, განსაკუთრებით მნიშვნელოვანი იყო ისეთი აქტივობები, რომელიც კონკრეტულად, ქალებს და შშმ პირებს შეეხებოდა და ითვალისწინებდა ისეთი საკითხების მიმართ ცნობიერების ამაღლებას, რომელიც შეეხება ქალისა და მამაკაცის თანასწორი უფლებების  დაცვის ხელშეწყობას, ასევე შშმ  პირთა უფლებებს. ეს იყო შეხვედრები, რომელმაც დაგვანახა, თუ რა არის უფრო უკეთესად დასაგეგმი, იმ მიმართულებით, რომ წავიდეთ წინ და სამომავლოდ, შევძლოთ ვუპასუხოთ დღევანდელ გამოწვევებს, შშმ ქალებისა და გოგონების , ქალისა და მამაკაცის თანასწორი უფლებების დაცვის ხელშესაწყობად და მათი ცნობიერების ასამაღლებლად.
„ქალთა ოთახს“ მხოლოდ ერთ წლიანი გამოცდილება აქვს და ფაქტიურად, ახლა გამოიკვეთა გარკვეული ორიენტირები, როგორ ვიმუშაოთ უკეთესად. მივხვდით, რომ მიზანზე ორიენტირებული დაგეგმვისთვის მიზანშეწონილი იყო, პირველ რიგში, შეგვექმნა საინფორმაციო ბაზა. დავიწყეთ გენდერულად დიფერენცირებული მონაცემების შეგროვება. ბაზაში , 2018 და 2022 წელს ონის მუნიციპალიტეტის 9 საჯარო სკოლისა და 10 ა(ა) იპ ორგანიზაციებში დასაქმებულთა  შესახებ შევიტანეთ დამატებითი მონაცემები. დაიწყო პირველი შეხვედრების გამართვა. ონის მუნიციპალიტეტის მერიის წარმომადგენლებთან  ჩატარდა შეხვედრა, სადაც განხილული იყო თემა „გენდერული თანასწორობის მნიშვნელობის შესახებ და სტერეოტიპების გავლენა ჩვენს ყოველდღიურობაზე“. მერის წარმომადგენლებთან მოხდა მეორე შეხვედრა, რომელიც ქალთა მიმართ და ოჯახში ძალადობის შესახებ ცნობიერების ამაღლებას ემსახურებოდა. მერის წარმომადგენლებს მიეწოდათ ინფორმაცია ქალთა მიმართ და ოჯახში  ძალადობის მსხვერპლთა დაცვის მექანიზმების თაობაზე  და მიეწოდათ ცხელი ხაზის ნომრები.
ბავშვთა დაცვის საერთაშორისი დღისთვის მიძღვნილი ღონისძიება, ქალთა ოთახში 2 ივნისს გაიმართა - სიმონ სხირტლაძის სახელობის ქალაქ ონის საჯარო სკოლის დაწყებითი კლასის პედაგოგმა ქალებმა, მეორე კლასის მოსწავლეები მოიყვანეს  ქალთა ოთახის სივრცეში. შეხვედრა საინტერესო გამოდგა.
 17 ივლის შეხვედრა გამართა , არასამთავრობო ორგანიზაციამ „ ერთად რეალური ცვლილებებისთვის“, რომელსაც შშმ პირებთან ერთად, სხვადასხვა სფეროს წარმომადგენლები ესწრებოდნენ.  ერთობლივად განიხილეს ის ძირითადი პრობლემები  და საჭიროებები, რაც ზოგადად  და მათ შორის, ჩვენს მუნიციპალიტეტში დგას შშმ პირთა წინაშე. შეხვედრას შშმ პირებიც ესწრებოდნენ, მათ შორის იყო ა.კ. რომელიც შეძლებისდაგვარად ჩართული იყო შეხვედრის მსვლელობაში და საკუთარი მობილური ტელეფონით იღებდა სურათებს. ამ შეხვედრამ ნათლად დაგვანახა, რომ შშმ პირი ადამიანებისადმი სულ მცირე ყურადღების გამოხატვაც კი, მათ განვითარებაზე ზრუნვა, მხარდაჭერა, აუცილებელი და ამავე დროს, დიდი პასუხისმგებლობაცაა. 3 ოქტომბერს, „ვარდისფერი ოქტომბერის“ ფარგლებში, ქალთა ოთახის აბრა ვარდისფერი ბუშტებით გაფორმდა.
12 ოქტომბერს, მეორედ გაიმართა არასამთავრობო ორგანიზაციის მიერ „ერთად რეალური ცვლილებებისთვის“ შეხვედრა, რომლის დროსაც დამსწრე საზოგადოებას მიეწოდა ინფორმაცია ბავშვის რთული ქცევის, პოზიტიური მშობლობისა და ადრეულ ასაკში სექსუალური განათლების მნიშვნელობაზე. შეხვედრას ქალები ესწრებოდნენ, რომლებსაც შეიძლება ითქვას, საკუთარ თავზე აქვთ აღებული ბავშვის  აღზრდის მთელი პასუხისმგებლობა. შეხვედრაზე ამ თემას ცალკე გაესვა ხაზი.
20 ოქტომბერს ვუმასპინძლეთ განათლების კოალიციას, რომელიც აწარმოებს  სასკოლო კვების ადვოკატირების კამპანიას.  პროექტი ხორციელდება USid-ის სამოქალაქო საზოგადოების  ჩართულობის პროგრამის ( USAID civil society engagement program)  მხარდაჭერით. შეხვედრას ესწრებოდნენ, როგორც მასწავლებლები, ასევე აქტიური მოქალაქეები, მათ შორის უმრავლესობა ქალი იყო. ქალებისთვის ეს პრობლემა უფრო აქტუალურია, რადგან ოჯახის და მათ შორის, ბავშვის  საკვებზეც ძირითადად, ქალები ზრუნავენ. ზოგი დედისთვის კი, შვილის სკოლის საკვები, ხშირად კიდევ ის პრობლემაა, რომელიც დამატებით დროს და ხარჯებს მოითხოვს.
სიმონ სხირტლაძის სახელობის ონის საჯარო სკოლის  მე-10 კლასელებთან ჩატარდა შეხვედრა ქალთა მიმართ და ოჯახში ძალადობის შესახებ. პრეზენტაციაზე ძირითადად ვისაუბრეთ ძალადობის ფორმებზე და ქალთა მიმართ ძალადობის საფრთხეებზე.
 კარგად დაიწყო 2024 წელი.  2024 წლის 19 თებერვალს  ჩატარდა  შეხვედრა მერიის სივრცითი მოწყობისა და  ინფრასტრუქტურის თანამშრომლებთან, გენდერული თანასწორობის შესახებ. შეხვედრის დროს განვიხილეთ  გენდერსა და სქესს შორის არსებული განსხვავებები,  გენდერული თანასწორობის მნიშვნელობა,  გენდერულად მგრძნობიარე ინფრასტრუქტურის  მნიშვნელობა  და ამ ეტაპზე არსებული გამოწვევები.  შეხვედრაზე ვიმსჯელეთ, თუ რაოდენ მნიშვნელოვანია  პროექტის დაგეგმვისას  ინფრასტრუქტურის  გენდერულ ჭრილში განხილვა და  სხვადასხვა მოწყვლადი  ჯგუფების ინტერესების გათვალისწინება.
რაც უფრო მეტად ვუღრმავდებით საკითხის მნიშვნელობას, ვრწმუნდებით, რომ  გასაკეთებელი კიდევ ბევრი გვაქვს საზოგადოების სხვადასხვა ჯგუფების ცნობიერების ასამაღლებლად და გვინდა, რომ 2024 წელს უფრო მიზანზე ორიენტირებული გავხადოთ  ჩვენი მუშაობა.

აზრი გამოთქვეს:

1.სერგო ხიდეშელმა - შეზღუდული შესაძლებლობების მქონე პირთა საკითხებზე  მომუშავე საბჭოს  თავმჯდომარემ, მუნიციპალიტეტის მერმა,  რომელმაც აღნიშნა, რომ ცნობიერების ამაღლება, ქალებისთვის და არა მარტო ქალებისთვის, ასევე მამაკაცებისთვისაც, მეტად მნიშვნელოვანია. რამდენადაც ჩემთვის ცნობილია, სამწუხაროდ, მუნიციპალიტეტი არ არის გამონაკლისი ქალთა მიმართ  ძალადობის ფაქტების არსებობის მხრივ, მართალია გვაქვს ერთეული შემთხვევები, თუმცა სამწუხაროდ, ქალები ამ შემთხვევებზე ვერ საუბრობენ, სწორედ აქ  გვჭირდება ჩვენ, ფრთხილი და გეგმაზომიერი მიდგომები, პრევენციული ზომების მიღება აუცილებელია, იმის გათვალისწინებითაც, რომ ოჯახურ ძალადობას შემდგომში, არ მოყვეს ქალთა უფლებების მძიმე დარღვევები. ჩვენ უნდა ვასწავლოთ საზოგადოებას, ასევე თვითონ მოწყვლად  ჯგუფებს, ვის უნდა მიმართონ, მაშინ, როდესაც ირღვევა მათი უფლებები. ამ დროს განსაკუთრებულად მნიშვნელოვანია  მხარდაჭერა, რათა თავი მარტო არ იგრძნონ პრობლემის პირისპირ. ამ პროცესებს  სერიოზული მართვა სჭირდება.
2.მანანა ჩაგელიშვილმა -  განათლების, კულტურის, სპორტის, ახალგაზრდობის საქმეთა , ბავშვის უფლებების დაცვისა და მხარდაჭერის სამსახურის უფროსმა, კომისიის წევრმა თქვა, რომ   ვიცით, რომ ნამდვილად არის ოჯახური ძალადობის ერთეული შემთხვევები. გვაქვს იმის შესახებ ინფორმაციაც, რომ ქალები ერიდებიან ძალადობის ფაქტის გახმაურებას, გასაგები მიზეზების გამო. ასეთ ჯგუფებთან არის მნიშვნელოვანი ცნობიერების ასამაღლებლად მუშაობა, თუმცა, როგორ დავგეგმოთ და როგორ ჩავრთოთ ძალადობის მსხვერპლი ქალები  ასეთ აქტივობებში, ამას გონივრული მიდგომა სჭირდება, ვფიქრობ, ჯერ კიდევ ბევრია გასაკეთებელი ამ მიმართულებით.

დ ა ა დ გ ი ნ ე ს 1 :

1.მუნიციპალიტეტის მერიის სპეციალისტმა  გენდერულ საკითხებში, 2024 წლის სამუშაო გეგმაში გაითვალისწინოს  განსაკუთრებულად მოწყვლადი  ჯგუფებისთვის, ასევე  საზოგადოების წარმომადგენლებისთვის  ქალთა მიმართ და ოჯახში ძალადობის შესახებ ცნობიერების ასამაღლებელი  შეხვედრების დაგეგმვა და ჩატარება, სადაც მოწვეული იქნებიან იურისტები, ფსიქოლოგები, ადმინისტრაციული ორგანოების წარმომადგენლები

მ ო ი ს მ ი ნ ე ს 2:
არცერთი 2-დან 18 წლამდე  მუნიციპალიტეტში  მცხოვრები ბავშვი, მათ შორის შშმ ბავშვები, განათლებაში  ინკლუზიის გარეშე, საზოგადოებრივ  ცხოვრებაში უწყვეტი მონაწილეობისა და ბიოლოგიურ ოჯახში მათი ცხოვრებისთვის აუცილებელი გარემოს შექმნის ხელშეწყობის მდგომარეობა (2.1.1)

მომხსენებელი - თამარ ლობჯანიძე - ბავშვის უფლებების დაცვისა და 
მხარდაჭერის სამსახურის უფროსი

ბავშვთა უფლებების დაცვა და  მათი მხარდაჭერა, საკმაოდ ბევრ რამეს გულისხმობს , თქვა მომხსენებელმა, რასაც ქვეყნის მასშტაბით, არა მარტო ბავშვის უფლებათა კოდექსი, არამედ ბავშვის უფლებების შესახებ კონვენცია და სხვა კანონქვემდებარე აქტები აწესრიგებენ. მუნიციპალიტეტში კარგადაა გაცნობიერებული და აღიარებული, რომ ბავშვი, მისი პიროვნების სრული და ჰარმონიული განვითარების მიზნით, უნდა იზრდებოდეს ოჯახურ გარემოცვაში, სადაც დაცული უნდა იყოს კონვენციის ძირითადი პრინციპები - სიცოცხლე, განვითარება, დაცვა, მონაწილეობა.
ინკლუზიური განვითარება  2-დან 18 წლამდე ასაკის ბავშვებისთვის, გულისხმობს განათლებას ყველა ბავშვისთვის, მათი საჭიროების და შესაძლებლობების მიხედვით, მათ შორის, შეზღუდული შესაძლებლობის მქონე ბავშვებისთვისაც. სასიამოვნოა აღინიშნოს, რომ მუნიციპალიტეტში 2-დან 6 წლამდე ბავშვთა ადრეულ და სკოლანდელ განათლებაში ჩართულობა, მაქსიმალურადაა მიღწეული, რაც იმაში მდგომარეობს რომ, დღეისათვის მუნიციპალიტეტში, სოფლად მცხოვრები არცერთი ბავშვი, ადრეულ და სკოლამდელ განათლებაში ინკლუზიის მიღმა არ არის დარჩენილი, რაც 2-დან 6 წლამდე ბავშვებისთვის, სხვადასხვა სახის ალტერნატიული  ფორმით სკოლამდელი აღზრდისა და  განათლების შეთავაზებით მოხერხდა. საყოველთაო ხელმისაწვდომობის უზრუნველყოფა ყველა ბავშვისთვის, მისი საცხოვრებელი ადგილის მიხედვით. სკოლამდელი განათლების მიწოდება  ალტერნატიული  მოდელის სახით დღეისთვის, ხორციელდება 8 ალტერნატიული სკოლამდელი განათლების ცენტრში, ეს არის 4 სკოლაზე დაფუძნებული (  სოფლების: ღები, ჭიორა , უწერა, სორი ) ალტერნატიული ცენტრები და 4 ოჯახზე დაფუძნებული ( სოფლების : წედისი, ჯინჭვისი, ჟაშქვა და ცხმორი ) ალტერნატიული ცენტრები. ონის მუნიციპალიტეტში ადრეული და სკოლამდელი აღზრდისა და განათლების ხელმისაწვდომობის, განვითარებისა და ხარისხის უზრუნველსაყოფად, შემუშავებული სტრატეგიული სამუშაო გეგმის მიხედვით, გათვალისწინებულია ახალი სკოლამდელი დაწესებულებების  მშენებლობა ქალაქ ონში 100 ბავშვზე და სოფელ ღარში  50 ბავშვზე. დღეის მდგომარეობით ხელშეკრულება უკვე გაფორმებულია  ორივე ბაღის მშენებლობასთან დაკავშირებით და მუშაობა აქტიურ ფაზაშია. ქალაქ ონის ბაღის მშენებლობას  შპს „ელჯორჯია“ ახორციელებს.  მშენებლობის საერთო ღირებულება 2 265 000  ლარია. სოფელ ღარის საბავშვო ბაღის მშენებლობას, რომელიც 50 ბავშვზეა გათვლილი  და რომლის საერთო ღირებულება  1 278 333 ლარია, სამუშაოებს ასრულებს შპს „ ჰაიდერი“.  აღნიშნული მშენებლობების დასრულების შემდეგ , სრულად დაიფარება ქალაქ ონში და ღარში  სკოლამდელი განათლების  ინფრასტრუქტურაზე  ახალგაზრდა ოჯახების მოთხოვნები .
 იმისთვის, რომ  განყოფილებამ  უკეთესად იმუშაოს ბავშვთა უფლებების დაცვისა და მხარდაჭერისთვის, აუცილებლად უნდა დაკომპლექტდეს სამომავლოდ , შესაბამისი კადრით - ბავშვისა და ოჯახის სოციალური მუშაკი, ბავშვის ფსიქოლოგი, ბავშვის ჯანმრთელობის მართვის სპეციალისტი, სამართლებრივი დახმარების სპეციალისტი ( იურისტი ) და ბავშვის დაცვის ინსპექტორი, რათა ერთობლივი გუნდური მუშაობის გზით, რაც შეიძლება ჩქარა მოხერხდეს  მუნიციპალიტეტის ერთიანი სტრატეგიული დოკუმენტის შემუშავება ბავშვთა დაცვის მიმართულებით, ასევე სკრინინგის უშეცდომოდ  და სწორად წარმოება.  მითუმეტეს ახლა, როცა „ბავშვის უფლებათა  კოდექსის“ ამოქმედების შემდეგ, ადგილობრივ თვითმმართველობას საკუთარი უფლებამოსილების  ნაწილში, ასევე გაუჩნდა მავნე ზეგავლენისგან  ბავშვების დაცვის ვალდებულებაც.
 მუნიციპალიტეტში 18 წლამდე არცერთი ბავშვი არ არის ზოგადი განათლების მიღმა  დარჩენილი,  რაც მნიშვნელოვანია. შშმ ბავშვები აღრიცხულია და დისლოკაციის  მიხედვით, გადიან შინ სწავლის პროგრამას, მულტიდისციპლინური  გუნდის მიერ შემუშავებული  ინდივიდუალური გეგმის შესაბამისად. 
შშმ პირთა მონაწილეობით, ფესტივალი „ივერია ბრილიანტი“ 2023 წელს, უკვე მეექვსედ ჩატარდა საქართველოში, ონის მუნიციპალიტეტში, კი პირველად გაიმართა , მერიის უშუალო მხარდაჭერით. ღონისძიებაში ჩვენი მუნიციპალიტეტის  შშმ ბავშვთა ჩართულობა, მნიშვნელოვან მხარდაჭერად იყო აღქმული საზოგადოების მხრიდან. ყველა მათგანს მიეცა საშუალება  საკუთარი შესაძლებლობების  თვითრეალიზებისთვის.
შეიძლება ითქვას, რომ ონის მუნიციპალიტეტში მცხოვრები შეზღუდული შესაძლებლობის  მქონე 0-დან 18 წლამდე ბავშვები, სხვა ბავშვების მსგავსად, თანაბარი უფლებებით და მოპყრობით სარგებლობენ.

აზრი გამოთქვეს:

 სერგო ხიდეშელმა -  შეზღუდული შესაძლებლობების  მქონე პირთა საკითხებზე  მომუშავე საბჭოს თავმჯდომარემ, მუნიციპალიტეტის მერმა, რომელიც აღნიშნავს, რომ სოფელ ღარის ბაღის მშენებლობა  სახელშეკრულებო ვადების დაცვით მიმდინარეობს. მალე, ონის ბაღის მშენებლობაც აქტიურ ფაზაში შევა.
ჩვენი დიდი სურვილიცაა  ბავშვის უფლებების დაცვისა და  მხარდაჭერის განყოფილება დავაკომპლექტოთ  შესაბამისი  სპეციალისტებით.  სამწუხაროდ, დღემდე ვერ მოიძებნა ასეთი სპეციალისტები. საბჭოს თავმჯდომარემ , განსაკუთრებული ყურადღება გაამახვილა სოფელ ცხმორში მაისურაძეების ოჯახში მცხოვრები ბავშვების დამატებითი საჭიროებების  შესწავლასთან დაკავშირებით და მოითხოვა, შესაბამისი სამსახურის მიერ, უახლოეს პერიოდში, შესწავლილი იქნას ამ ოჯახის გადაუდებელი საჭიროებები, რათა დაიგეგმოს შესაბამისი სოციალური ღონისძიებების გატარება.

დ ა ა დ გ ი ნ ე ს 2 :

1. მიღებული იქნას  ცნობად ბავშვის უფლებების დაცვისა და მხარდაჭერის განყოფილების უფროსის მიერ წარმოდგენილი ინფორმაცია „ არცერთი 2-დან 18 წლამდე მუნიციპალიტეტში მცხოვრები ბავშვი, მათ შორის შშმ ბავშვები, განათლებაში ინკლუზიის გარეშე, საზოგადოებრივ ცხოვრებაში უწყვეტი მონაწილეობისა და ბიოლოგიურ ოჯახში მათი ცხოვრებისთვის  აუცილებელი გარემოს შექმნის ხელშეწყობის მდგომარეობა;
2. დადებითად შეფასდეს მუნიციპალიტეტის სოფლის დასახლებებში  მცხოვრები 2-დან 6 წლამდე  ბავშვთა სრული ინკლუზია   სკოლამდელ აღზრდასა და განათლებაში, ალტერნატიული სკოლამდელი განათლების  ცენტრების შექმნის გზით;
3. მიზანშეწონილად ჩაითვალოს, რომ გამოცხადდეს კონკურსი  ბავშვთა უფლებების დაცვის განყოფილებაში  ბავშვისა და ოჯახის სოციალური მუშაკის , ბავშვთა ფსიქოლოგის, ბავშვის ჯანმრთელობის  მართვის სპეციალისტის, სამართლებრივი დახმარების  სპეციალისტის ( იურისტის)   ვაკანსიების  დასაკავებლად;
4. ორი კვირის ვადაში, განათლების, კულტურის, სპორტის, ახალგაზრდობის საქმეთა, ბავშვის უფლებების დაცვისა და მხარდაჭერის სამსახურის შესაბამისი სპეციალისტების ჩართულობით, ადგილზე მისვლით,  განმეორებით შეფასდეს სოფელ ცხმორში  მაისურაძეების  ოჯახში მცხოვრები  ბავშვების სოციალური და საყოფაცხოვრებო  მდგომარეობა და წარმოდგენილი იქნას ერთობლივი  დასკვნა, ბავშვთა დამატებით საჭიროებებთან დაკავშირებით.

მ ო ი ს მ ი ნ ე ს 3.

მუნიციპალიტეტის მიერ, კანონით მინიჭებულ  უფლებამოსილებათა  განსახორციელებლად  შესაბამისი პროგრამების  შემუშავების  პროცესში, შშმ პირთა ჩართულობის  მდგომარეობის შესახებ (3.1)

მომხსენებლები:  თამარ ხომასურიძე - მერის მრჩეველი სამოქალაქო საკითხებში 
მირანდა მეტრეველი  მერის წარმომადგენლებთან  კოორდინაციის  
განყოფილების უფროსი

1.თამარ ხომასურიძე - მერის მრჩეველი სამოქალაქო საკითხებში , რომელიც აღნიშნავს, რომ მოქალაქეთა ჩართულობისა და ადამიანის უფლებების დაცვის გაძლიერება ადგილობრივ დონეზე, ონის მუნიციპალიტეტის მერიისთვის პრიორიტეტული საკითხია   და ხელს უწყობს მოქალაქეებს, ჰქონდეთ რეალური გავლენა გადაწყვეტილებების მიღების პროცესზე.  მიუხედავად მერიის მცედელობისა,  გვაქვს გამოწვევები სამოქალაქო  მონაწილეობის გაძლიერების კუთხით.  მოსახლეობაში დაბალია სამოქალაქო ცნობიერების დონე და სამოქალაქო ჩართულობის ინსტრუმენტების შესახებ ცოდნა.  ადგილობრივი თვითმართველობის კოდექსით  გათვალისწინებული 5 ინსტრუმენტის  გამოყენების წასახალისებლად,  მნიშვნელოვანი როლი აქვთ  მერის სათათბირო  ორგანოებს საბჭოების სახით და მათ წარმომადგენლებს, თუმცა მათაც სჭირდებათ ცოდნის ამაღლება.  მუნიციპალიტეტის  მიზანია ხელი შეუწყოს  მოქალაქეთა ჩართულობას  ადგილობრივ  დონეზე, გადაწყვეტილების  მიღების პროცესში, ასევე გააუმჯობესოს საჯარო და მუნიციპალური სერვისების მიწოდება სხვადასხვა  ჯგუფებისთვის. ყურადღების მიღმა არ დატოვოს მოწყვლადი კატეგორიის  წარმომადგენლები. აღნიშნულის განსახორციელებლად  ონის მუნიციპალიტეტში ფუნქციონირებს  მერის სამოქალაქო  მრჩეველთა საბჭო.  ასევე მუნიციპალიტეტში ფუნქციონირებს  საბჭო „გენდერული თანასწორობის  შესახებ“, რომელიც საქართველოს კანონის შესაბამისად,  განიხილავს მუნიციპალიტეტში  გენდერული თანასწორობის დაცვის მდგომარეობას, შეიმუშავებს წინადადებებს  ადგილზე დისკრიმინაციის გამოვლენისა და  აღმოფხვრის უზრუნველსაყოფად. ვფიქრობ, მნიშვნელოვანია საბჭოების კოორდინირებული მუშაობა საერთო მიზნის მისაღწევად.  მსგავსი გამოცდილება შევიძინეთ 2023 წელს, როდესაც საბჭოები  ერთობლივად გადამზადნენ და  მუნიციპალიტეტის ყველა ადმინისტრაციულ  ერთეულში ჩაატარეს  შეხვედრები მოსახლეობასთან. მუნიციპალიტეტის  საშუალო ვადიანი დოკუმენტის შექმნის პროცესში, სამუშაო ჯგუფთან ერთად.  ონის მუნიციპალიტეტის მერიის პროექტმა  „თემატური საბჭოების ეფექტურობისა და შესაძლებლობების გაძლიერება“ მოიპოვა ადგილობრივ თვითმართველობათა  ეროვნული ასოციაციის  ჯილდო საუკეთესო  პრაქტიკისთვის, 2023 წელს სამოქალაქო ჩართულობის მიმართულებაში. შესაბამისად, აღნიშნული თანამშრომლობის  გაგრძელება და მოსახლეობასთან , მათ შორის  შშმ პირებთან უშუალო შეხვედრები, საბჭოს წევრების მიერ იქნება წარმატებული პრაქტიკის შედეგზე ორიენტირებული. ასევე, თქვა მომხსენებელმა, კარგი იქნება, თუ შშმ პირები ჩაერთვებიან სხვადასხვა  მუნიციპალური პროექტების, სერვისების, ინიციატივების განხილვაში და არა მხოლოდ ისეთ საკითხებში, რაც მათ უშუალოდ ეხებათ.  ეს მათ საზოგადოებრივ ცხოვრებაში დაეხმარებათ.  ონის მუნიციპალიტეტის მერიამ მოიპოვა ბულგარეთის საელჩოს  საგრანტო დაფინანსება 81 000 ლარის ოდენობით და 2024  წლის აპრილიდან იწყებს  პროექტის განხორციელებას , სახელწოდებით „გენდერული თანასწორობის და  ქალთა გაძლიერება საქართველოს მთიან რეგიონში, რაჭაში,  განსაკუთრებული აქცენტით  ადმინისტრაციული  საზღვრის მიმდებარე  თემებზე“.  პროექტი მოიცავს ონის მუნიციპალიტეტში  ქალთა ოთახის აღჭურვას, ღარის ადმინისტრაციულ ერთეულში  ბიბლიოთეკის ბაზაზე,  ქალთა ოთახის შექმნას  და აღჭურვას,  გლოლის ადმინისტრაციულ ერთეულში  არსებული ბიბლიოთეკის  განახლებას და ქალთა ოთახის სერვისების მიწოდებას.  პროექტი ასევე მოიცავს  ქალთა ოთახის მენეჯერის და ბიბლიოთეკარების ტრენინგს  ორ ადმინისტრაციულ ერთეულში  და ტრენინგს 25  ქალისთვის სამიზნე ერთეულებიდან მეწარმეობის, პროექტის მენეჯმენტის,  ფონდების მოზიდვისა და ბუღალტრული აღრიცხვის მიმართულებით. შესაძლებელია შშმ საბჭოს წევრი ქალების და არა მხოლოდ, აღნიშნულ ტრენინგებში მათი დასაქმების და მეწარმეობის კომპეტენციების გაძლიერების მიზნით აქტივობებში ჩართვა.
2.მირანდა მეტრეველი =  მერის წარმომადგენლებთან კოორდინაციის განყოფილების უფროსი, თქვა, რომ  შეზღუდული შესაძლებლობა დინამიური ცნებაა,  რომლის სტატუსის მქონე პირთათვის,  საზოგადოებრივ ცხოვრებაში თანაბარი,  სრულყოფილი და ეფექტური  მონაწილეობა, ზოგჯერ, სამწუხაროდ შეფერხებულია.
„ სოფლის მხარდაჭერის  პროგრამის“ ფარგლებში განსახორციელებელი პროექტების შერჩევის პროცესი, ძალიან საინტერესოდ იგეგმება და მიმდინარეობს ჩვენს მუნიციპალიტეტში, იმ თვალსაზრისით, რომ ყველა დასახლებულ პუნქტში, ეტაპობრივად იმართება დასახლებების  საერთო კრებები,  სადაც აქტუალურად არიან ჩართული თითოეულ დასახლებულ პუნქტში  მცხოვრები მოქალაქეები,  მათ შორის შეზღუდული შესაძლებლობის მქონე პირები.  კრების შემდეგ, ფორმდება დასახლების კრების ოქმი,  რომელიც დამტკიცებულია რეგიონული  განვითარების და ინფრასტრუქტურის სამინისტროს მიერ.  ოქმს თან ერთვის სარეგისტრაციო ბლანკი, სადაც  კრების მონაწილემ, ერთერთ გრაფაში უნდა მიუთითოს , რომ  „ თვლის თუ არა,  შეზღუდული შესაძლებლობის მქონე პირად  თავს“ - პასუხია - კი, არა. ნიშანდობრივია , რომ შშმ პირებს, აღნიშნული გრაფის შევსება ეზარებათ და არ უთითებენ აღნიშნული სტატუსის შესახებ. ეს იმაზე მიუნიშნებს, რომ აღნიშნული სტიგმა ჯერ კიდევ ფეხმოკიდებულია, რაც ჩვენი აზრით საჭიროებს  მოქალაქეთა ცნობიერების ამაღლებაზე  გარკვეული მუშაობის გაძლიერებას.  შშმ პირებთან უნდა დაიგეგმოს  ცნობიერების ასამაღლებლად, სხვადასხვა სპეციალისტებით  ჩართულობით , შეხვედრები.  მიზანშეწონილი იქნება ასევე, მათი შესაძლებლობების  რეალიზებისა და სრულყოფილი მონაწილეობის  ხელშეწყობისთვის, სხვადასხვა ღონისძიებების გამართვა, შშმ პირთა კიდევ უფრო მეტად გააქტიურების მიზნით. ის პროგრამები, რომელსაც ირჩევენ დასახლებები, რა თქმა უნდა, შშმ პირთა მონაწილეობა პროექტების შერჩევაში და განხორციელებაში, მნიშვნელოვანია იმ თვალსაზრისით, რომ შშმ პირებმა უფრო უკეთესად იციან თავიანთი საჭიროებები, სივრცეების მისაწვდომობის და აქედან გამომდინარე, მუნიციპალიტეტის წარმომადგენლები, ვინც პასუხიმგებელია პრიორიტეტების შერჩევაზე, განსაკუთრებული ყურადღებით უნდა მოეკიდონ იმას, რომ შეზღუდული შესაძლებლობების  მქონე პირების წინადადებები, მაქსიმალურად იქნეს მხარდაჭერილი.


ა ზ რ ი   გ ა მ ო თ ქ ვ ე ს:

1.ლევან შერაზადიშვილმა -  შეზღუდული შესაძლებლობების მქონე პირთა საკითხებზე მომუშავე საბჭოს თავმჯდომარის მოადგილემ, მერის მოადგილემ, რომელმაც აღნიშნა , რომ სამწუხაროა, რომ სტიგმა არის და ეს ძალიან უშლის ხელს იმას, რომ მიიღონ ის სიკეთეები თვითონ შშმ პირებმა, რასაც სთავაზობს მათ სახელმწიფო. საჭიროა, ცნობიერების ამაღლებაზე უფრო მეტი ვიმუშაოთ.  განსაკუთრებით შშმ ბავშვების მშობლებთან. თუ ხარ შშმ პირი , ეს სირცხვილი კი არ არის , განსხვავებულობაა და განსხვავებულობა, თავისთავად ვერ იქნება სირცხვილი. აქაც ზომიერების დაცვა მოგვიწევს, ზოგჯერ შშმ პირებისთვის ზედმეტი ყურადღებაც, ვერ იქნება შედეგზე ორიენტირებული;

2.თამარ ლობჯანიძემ - ბავშვის უფლებების დაცვისა და მხარდაჭერის განყოფილების  უფროსი, აღნიშნავს რომ სწორად ითქვა აქ. მე პირადად, ძალიან მიშლის ხელს  მუშაობაში მშობლების დამოკიდებულება ამ  სტატუსთან დაკავშირებით. კერძოდ, შეხვედრების დროს, ჭირს ბავშვის საჭიროებების დაზუსტება, მათ, ან არ სურთ  ბავშვის დაავადებასთან  დაკავშირებით ღია საუბრები, ან საერთოდ უჭირთ კომუნიკაციაში შემოსვლა, რის გამოც ვერ ვახერხებთ სწორი და საფუძვლიანი  დასკვნების მომზადებას. ამ დროს, თვითონ შშმ ბავშვები ზარალდებიან. კარგი იქნება ასეთ მშობლებთან მუშაობის დროს, სხვადასხვა სახით ცნობიერების ასამაღლებელი ინსტრუმენტების ჩართვა, რაშიც სპეციალისტების ჩართულობის აუცილებლობა განმსაზღვრელია.

დ ა ა დ გ ი ნ ე ს 3:

1. დაიგეგმოს შშმ მოწყვლადი ჯგუფებისთვის ცნობიერების ასამაღლებელი შეხვედრები, სადაც ასევე ჩართულნი იქნებიან შშმ ბავშვების მშობლები;


მ ო ი ს მ ი  ნ ე ს 4:

ონის მუნიციპალიტეტში მცხოვრები  კრიზისულ მდგომარეობაში მყოფი ბავშვიანი ოჯახების  მდგომარეობის საფუძვლიანი შესწავლისა და კვლევის შედეგებზე დაყრდნობით, გაწეული მუშაობის შესახებ( 3.1.2.)

მომხსენებლი: თამარ ლობჯანიძე - ბავშვის უფლებების დაცვისა და  
მხარდაჭერის განყოფილების უფროსი

თამარ ლობჯანიძე -  ბავშვის უფლებების დაცვისა და  მხარდაჭერის განყოფილების უფროსი, აღნიშნავს რომ განათლების, კულტურის, სპორტის, ახალგაზრდობის საქმეთა, ბავშვის უფლებების დაცვისა და მხარდაჭერის სამსახურის, ბავშვის უფლებების დაცვისა და მხარდაჭერის განყოფილება,საანგარიშო პერიოდში, საქმიანობას წარმართავდა განყოფილების წლის სამუშაო გეგმის მიხედვით, რომელიც გამომდინარეობს სამსახურის წლიური  სამუშაო გეგმიდან და განყოფილების დებულებიდან.
2023 წელს, პროგრამით გათვალისწინებული დაფინანსებების მიხედვით, განყოფილებას დახმარება უნდა გაეწია მუნიციპალიტეტში მცხოვრები, კრიზისულ მდგომარეობაში მყოფი 10 ბავშვიანი ოჯახისთვის,  მაგრამ მერის და მერის მოადგილეების ინიციატივით,  გამოიყო დამატებითი თანხა 3000 ლარის ოდენობით, რამაც შესაძლებლობა მოგვცა  დახმარება გაგვეწია კიდევ 10 ბავშვიანი ოჯახისთვის, სულ 2023 წელს 20 ბავშვიან ოჯახს გაეწია დახმარება , თანხით 6000 ლარი.  2024 წელს ბიუჯეტიდან გამოყოფილია თანხა 7500 ლარის ოდენობით . ეს საშუალებას მოგვცემს დახმარება გავუწიოთ 15 ბავშვიან ოჯახს. მიმდინარეობს 0 დან 18 წლამდე, რეგისტრირებული სოციალური  საფრთხის წინაშე (შშმ, სსსმ ბავშვტა, დანაშაულის ან/და ძალადობის მსხვერპლი, კანონთან კონფლიქტში მყოფი ბავშვი, მშობელთა ზრუნვის გარეშე დარჩენილი, უსახლკარო ან/და მძიმე საყოფაცხოვრებო პირობების მქონე, ჯანმრთელობის მძიმე მდგომარეობის მქონე)  მყოფი ბავშვების მონაცემთა  ბაზის განახლება. დღეის მდგომარეობით, აღნიშნულ  ბაზაში აღრიცხულია 59 ბენეფიციარი, შესწავლილია მათი გადაუდებელი საჭიროებები. ადგილზე მისვლით, კვლავ გრძელდება ბავშვიანი ოჯახების სოციალური საფრთხეების  შესწავლა.  2024 წელის განვლილ პერიოდში, უკვე შესწავლილია 9 ბავშვიანი ოჯახის სოციალურ-ეკონომიური მდგომარეობა. ბავშვის უფლებების დაცვისა და მხარდაჭერის პროგრამიდან, 4 ოჯახზე გაცემულია, თითოეულზე, თანხა 500 ლარის ოდენობით. ამჯერად, სამსახური კიდევ ერთი ბავშვიანი ოჯახის  ქეისის შედგენის პროცესშია. მიღებულია განაცხადი და გამოცემულია ადმინისტრაციული სამართლებრივი აქტი- ბრძანება. საქმის წარმოების დაწყების შესახებ, რის შემდგომაც მოხდება ოჯახის შესაძლებლობების და საჭიროებების  შესწავლა, სკრინინგის ფორმის შევსება და შემდგომი პროცედურები,  ამის შემდეგ გადაწყდება ბავშვიანი ოჯახი მიიღებს , თუ არა ერთჯერად დახმარებას  აღნიშნული  პროგრამის ფარგლებში.
 
 დ ა  ა დ გ ი ნ ე ს 4:

1.მიღებული იქნას ცნობად, ბავშვის უფლებების დაცვისა და მხარდაჭერის განყოფილების  უფროსის მიერ წარმოდგენილი ანგარიში, ონის მუნიციპალიტეტში მცხოვრები  კრიზისულ მდგომარეობაში მყოფი ბავშვიანი ოჯახების  მდგომარეობის საფუძვლიანი შესწავლისა და კვლევის  შედეგებზე დაყრდნობით, გაწეული მუშაობის შესახებ.

 მ ო ი  ს მ ი ნ ე ს 5.

1.საქართველოს ოკუპირებული ტერიტორიებიდან დევნილთა, შრომის, ჯანმრთელობის და სოციალური დაცვის მინისტრის ბრძანების „შეზღუდული შესაძლებლობების მქონე პირთა პერსონალური ასისტენტის სერვისის მართვის სტანდარტის“ შესაბამისად, ონის მუნიციპალიტეტში პერსონალური ასისტენტის  პროგრამის დაგეგმვისა და განხორციელების შესახებ
მომხსენებელი: მარიამ რაზმაძე- სოციალური და ჯანმრთელობის დაცვის
 განყოფილების უფროსი

მარიამ რაზმაძე- სოციალური და ჯანმრთელობის  დაცვის განყოფილების უფროსი აღნიშნავს, რომ „შეზღუდული შესაძლებლობის მქონე პირთა უფლებების შესახებ“ საქართველოს კანონის 37-ე მუხლის მე-5 პუნქტის , მე-20 მუხლის მე-3 პუნქტისა და საქართველოს ოკუპირებული  ტერიტორიებიდან დევნილთა , შრომის, ჯანმრთელობის და სოციალური დაცვის მინისტრის 2022 წლის 18 თებერვალის N 01-13/ნ  ბრძანების „შეზღუდული შესაძლებლობის მქონე პირთა პერსონალური ასისტენტის სერვისის მართვის სტანდარტების დამტკიცების შესახებ“ შესაბამისად, მუნიციპალიტეტის ორგანოები ვალდებულები არიან 2025 წლის 1 იანვრიდან განახორციელონ პერსონალური ასისტენტის სერვისის პროგრამის მიწოდება.
 იმისთვის, რომ კანონმდებლობით დადგენილი ეს მოთხოვნა დროულად და ხარისხიანად განხორციელდეს მუნიციპალიტეტში, 2024  წლის განმავლობაში მუნიციპალიტეტის შესაბამისი  სამსახურის/სამსახურების , შშმ პირთა საკითხებზე მომუშავე საბჭოსა და მუნიციპალიტეტის ტერიტორიაზე შშმ პირების. მათი მშობლების მონაწილეობით, პერსონალური ასისტენტის მომსახურების განხორციელების უზრუნველსაყოფად, საჭიროა დაიგეგმოს და განხორციელდეს  წინასწარი სამუშაოები. კერძოდ: ყველა აუცილებელი  საკანონმდებლო და პრაქტიკული მოსამზადებელი სამუშაოების ჩატარება.  პერსონალური ასისტენტის სერვისის პროგრამის ჩამოყალიბება, სერვისის მოცულობის განსაზღვრა, მომსახურების მიწოდების კონკრეტული წესების შემუშავება. რათა 2025 წლის 1 იანვრიდან  შეფერხების გარეშე,  დაიწყოს და განხორციელდეს პერსონალური ასისტენტის მომსახურების სერვისის მიწოდება.
პერსონალური ასისტენტის სერვისი გულისხმობს შეზღუდული შესაძლებლობის მქონე პირის უზრუნველყოფას, მის მიერ განსაზღვრული ყოველდღიური  აქტივობების შესრულებისას,  საჭირო ასისტირების ოდენობას, რაც ზრდის შეზღუდული შესაძლებლობის მქონე პირის დამოუკიდებლად ცხოვრებისა და საკუთარ ცხოვრებაზე კონტროლის შესაძლებლობას.  ასისტირების აქტივობები  შეიძლება მრავალფეროვანი  იყოს და მოიცავდეს მხარდაჭერას საკუთარი თავის მოვლის, კვების, ჩაცმის, სახლის საქმის, საყიდლებზე სიარულის, მუშაობისა და დასვენების, კომუნიკაციის, დღის დაგეგმვის ან/და სხვა აქტივობებს.
შეზღუდული შესაძლებლობის მქონე პირთა შერჩევისას, გათვალისწინებული უნდა იქნას  გეოგრაფიული, გენდერული ნიშნები, ასევე შეზღუდული შესაძლებლობის მქონე პირთა მრავალფეროვნება ( სენსორული, ფიზიკური, ინტელექტუალური დარღვევები და ფსიქო სოციალური საჭიროებები):
 პერსონალური ასისტირების მომსახურება,  განსხვავებული საჭიროებებისა და ცხოვრების სიტუაციის შესაბამისად, ინდივიდუალური უნდა იყოს ყველა მომხმარებელთან  მიმართებაში. მიმაჩნია, რომ 2025 წლისათვის  ამ სერვისის შეუფერხებლად  შეთავაზებისათვის, სერიოზული მოსამზადებელი სამუშაოებია ეტაპობრივად ჩასატარებელი.
ვიმედოვნებთ, რომ ასისტენტის სერვისის  საკითხზე  ინფორმაციის მიწოდებით  და ცნობიერების  ამაღლების გზით, უფრო ბევრი შეზღუდული შესაძლებლობის  მქონე პირი დაინტერესდება  მუნიციპალიტეტში. მნიშვნელოვანია, რომ 2025 წლის 1 იანვრამდე უნდა დასრულდეს ბაზის შექმნა  და ალბათ დავინტერესდებით   აღნიშნული გამოცდილებით.  არიან სხვა არასამთავრობო ორგანიზაციები, ვისაც აქვს  ამ მომსახურების შეთავაზების უფრო მეტი გამოცდილება.

აზრი გამოთქვეს:

 ლევან შერაზადიშვილმა- შეზღუდული შესაძლებლობების მქონე პირთა საკითხებზე მომუშავე საბჭოს თავმჯდომარის მოადგილემ, მერის მოადგილემ, რომელმაც აღნიშნა, რომ ჩვენ წითელ ჯვართან დადებული გვაქვს ხელშეკრულება 20000 ლარიან  მომსახურებაზე. ეს თანხა ალბათ არ შევა ამ მომსახურებაში და სხვა თანხა უნდა იქნეს მოძიებული ბიუჯეტში ამ სერვისის მიწოდებისთვის.

 დ ა ა დ გ ი ნ ე ს 5:

1. შეზღუდული შესაძლებლობების მქონე პირთა საკითხებზე მომუშავე საბჭოს ყურადღება მიპყრობილი იქნეს  პერსონალური ასისტირების პროგრამის 2025 წლის 1 იანვრამდე შეუფერხებელი  განხორციელების მიზნით  დაგეგმილი და  დაუგეგმავი სამუშაოების მიმდინარეობაზე:
2.  პროგრამის განხორციელებისთვის  მზადების მიმდინარეობის თაობაზე, სოციალური და ჯანმრთელობის დაცვის განყოფილების  უფროსის ანგარიში  მოსმენილი იქნას შეზღუდული შესაძლებლობების  მქონე პირთა საკითხებზე მომუშავე საბჭოს ოქტომბრის თვის გეგმიურ სხდომაზე.


დღის წესრიგით  გათვალისწინებული საკითხების ამოწურვის შემდეგ, სიტყვა ითხოვა თამარ ხომასურიძემ - მერის მრჩეველმა სამოქალაქო საკითხებში, რომელმაც აღნიშნა, ონის მუნიციპალიტეტის მერიას UEAID-ის მიერ გადმოეცა  მადლობის დოკუმენტი „ძლიერი სოფლის პროგრამასთან ნაყოფიერი პარტნიორობისთვის“, რაშიც გარკვეული წვლილი მერიის შეზღუდული  შესაძლებლობების მქონე პირთა  საკითხებზე მომუშავე  საბჭოს  თითოეულ წევრსაც აქვს შეტანილი. ამიტომ, ეს მადლობა თქვენიცაა, რასაც საბჭოს  თითოეულ წევრს ვულოცავ.
ამის შემდეგ, მერიის  შეზღუდული შესაძლებლობების  მქონე პირთა საკითხებზე მომუშავე საბჭოს თავმჯდომარემ  საბჭოს სხდომა დასრულებულად გამოაცხადა.



შეზღუდული შესაძლებლობების  მქონე პირთა                                          ს. ხიდეშელი
საკითხებზე მომუშავე საბჭოს თავმჯდომარემ





შეზღუდული შესაძლებლობების  მქონე პირთა                                           ლ. გამყრელიძე
 საკითხებზე მომუშავე საბჭოს მდივანი 

